[image: image1.png]VAP

HERRI ARDURALARITZAREN
EUSKAL ERAKUNDEA



[image: image2.png]





23/04/2008

Eusko Jaurlaritzako Administrazioko Langileen Euskarazko Trebakuntza (ALET) programarako aholkularitza eta laguntza lanak kontratatzeko baldintza teknikoen orria

1. Lehiaketaren xedea

Lehiaketa honen xedea da Eusko Jaurlaritzako langileentzako trebakuntza programarako behar diren aholkularitza eta laguntza lanak emango dizkion enpresa aukeratzea.

2. Ezaugarri teknikoak

2.1. Helburuak eta ezaugarri nagusiak. 

Trebakuntza programa honen helburu nagusia da, Eusko Jaurlaritzako Sail eta Erakunde Autonomoetan abian jarritako Erabilera Planen testuinguruan, hizkuntza ofizialen erabilerari buruz ezarritako irizpideen ondorioz Euskaraz lan egin behar duten langileak euskaraz lan egiten hastea  edota langile horiek egiten duten euskarazko erabilera sakondu eta hobetzea. Horretarako, trebatzaile baten laguntza, gidaritza eta orientabidea izango dituzte. Laguntza hau, batez ere idatzizko komunikazioari zuzenduta egongo da baina, beharrezkoa denean, ahozko komunikazioari dagokion berariazko trebakuntza baztertu barik.

Trebakuntza programak administrazioko langileen euskarazko trebakuntza esan nahi du: lan-giroko trebakuntza da, laneko gai nahiz dokumentuen gainekoa, eta lanpostuan bertan egindako bat banakako prestakuntza. Trebakuntza honen bidez, langileak erabili ohi dituen administrazio-idazki errealak kalitate parametro batzuen arabera sortzeko edota egokitzeko gaitasuna hobetuko du, testu zuzenak, jatorrak, egokiak eta argiak sortu ahal izateko. Beharrezkoa denean, bere ahozko trebetasuna ere hobetuko du berariazko trebakuntza jasoaz.

Trebagai bakoitzarentzako helburu zehatz eta argiak izango ditu, trebatzailearen eta trebagaiaren artean finkatu eta jasoko direnak, bakoitzaren gaitasunaren eta egoeraren arabera. Honetarako, kontuan hartu behar da hizkuntza ofizialen erabilera-irizpideak lanpostu batean aplikatzeak ekar dezakeela euskararen erabilera-maila baxu batetik halako erabilera maila jakin batera  pasatzea. Salto hori oso handia denean, helburu mailakatuak jarri beharko dira, idazki-mota jakin batzuk aukeratuta, adibidez, trebakuntza-aldien iraupen mugatua kontuan hartuta.

Iraupenari dagokionez, trebagai bakoitzaren behar eta baldintza espezifikoetara egokitu behar da trebakuntza. Hasierako erabilera-mailatik erabilera-maila idealera arteko tartea oso ezberdina izan daiteke lanpostu batetik bestera. Beraz, trebakuntzak ez du iraupen finkorik, eta gainera desberdina izan daiteke trebagai bakoitzarentzat. Hala ere, trebakuntzaren hasiera eta amaiera nolabait finkatuko dituen irizpide orokorra jarri beharra dago. Horregatik, trebakuntza programa honetan era honetan jokatuko da: hiru hilabeteko denboraldian trebagai bakoitzari helburu zehatz eta espezifikoak jarriko zaizkio; denbora horren buruan, banakako ebaluaketa egingo du trebatzaileak jarritako helburu horiek bete ote diren, eta horren arabera, eta hala badagokio, helburu berriak izendatuko dira hurrengo hiru hilabeteetarako.

Beraz, trebagai bakoitzarekin hiru hilabeteko konpromisoa hartzen da, eta jarritako helburuak bete izanaren mende egongo da konpromiso hori beste hiru hilabetetarako berritzea edo bertan behera uztea.

2.2. Trebakuntza, norentzat?

Eusko Jaurlaritzako Kultura Saileko Hizkuntza Politikarako Sailburuordetzak hizkuntza ofizialen erabilera arautzeko finkatu dituen irizpide orokorrak zehaztu eta ezarrita dituzten Sail eta Erakunde Autonomoek parte har dezakete Trebakuntza programa honetan, eta Sail eta Erakunde Autonomoetako Erabilera Planetan sartuta dauden langileek jaso ahal izango dute trebakuntza. 
2.3. Antolakuntza orokorra eta egutegia.

Trebakuntza, ikasturteen arabera antolatuko da. Ikasturte bakoitzean hiru trebakuntza-aldi gauzatuko dira eta bakoitzak hiru hilabeteko iraupena izango du, gutxi gorabehera: Lehen trebakuntza-aldia, 2008ko irailetik abendura bitarte; bigarrena, 2009ko urtarriletik apirilera bitarte eta hirugarrena, 2009ko maiatzetik uztailera bitarte. 2008/2009rako aurreikusitako egutegia eranskinean jasotzen da. Trebatzaileek Eusko Jaurlaritzako langileen ordutegi berean jardungo dute.

2.4. Trebatzaileen aldez aurreko prestakuntza.

Programaren hasieran trebatzaileek lau moduluko prestakuntza berezi bat edukiko dute: Lehen moduluan trebakuntza-programari buruzko informazioa eskainiko zaie trebatzaileei. Bigarren moduluan, Eusko Jaurlaritzan abian jarritako Erabilera Planei buruzko informazioa. Hirugarrena, teoriko-praktikoa izango da, trebatze lanetarako eta idatzizko komunikazioari dagokionez kontuan hartu beharko dituzten irizpideen inguruan: Idazketa prozesua, gramatika, estiloa, idazkien diseinua eta zuzenketa, edukiak nahiz nozioak egokitzeko lana eta euskara lantzeko baliabideak. Laugarren eta azken saioan, trebakuntza lana gauzatuko duten Sail edo Erakunde Autonomo jakinari buruzko oinarrizko informazioa jasoko dute: Sail edo Erakunde Autonomoaren egitura eta antolamendu orokorrak, Erabilera Planean sartutako atalen funtzio eta egiteko nagusiak, Erabilera Planaren testuinguruan onartu eta ezarritako estrategia-ekintzak, eta ekintza bakoitzean  emandako pausuak, trebakuntza programan inplikatutako atalak eta trebakuntza jasoko duten langileak…

Trebakuntza-aldi bakoitzaren aurretik eta ondoren trebakuntza-lanaren prestaketa eta koordinazio lanetarako egun batzuk aurreikusten dira. 

2.5. Trebatzaile bakoitzak zenbat trebagai.

Trebatzaile bakoitzak 8 langileren trebakuntzaren ardura hartuko du trebakuntza-aldi bakoitzean. Langile bakoitzarekin bi orduko saio bat egingo du astean eta beste horrenbesteko denbora izango du prestaketa lanetarako. 

2.6. Hasierako beharrak eta aurrekontua.

Ezaugarri tekniko hauen eranskinean ageri den trebakuntza egutegiaren erreferentzia hartuta, eta orain arte Eusko Jaurlaritzan sumatu diren  trebakuntza beharretan oinarrituta, 6 trebatzailez osatutako lantaldea jotzen da beharrezkotzat 2008/2009 ikasturterako. 

Esandako egutegiaren arabera, hiru trebakuntza-aldietarako trebatzaile baten gehienezko aurrekontua, 43.500 €koa izango da (14.500 €/hiruhileko). Beraz, hasieratik ibiliko diren 6 trebatzaileen guztirako aurrekontua, 261.000 €koa izango da (6 trebatzaile x 14.500 €/trebatzaile-hiruhileko x 3 hiruhileko)

2.7. Bigarren eta hirugarren trebakuntza-aldietarako beharrak eta aurrekontua.

2. (urtarrila-apirila) edota 3. (maiatza-uztaila) trebakuntza-aldietarako trebatzaile gehiago behar izango dira, seguruenik, Eusko Jaurlaritzako Sail eta Erakunde Autonomoetan trebakuntza-beharrak zehaztu ahala. Horregatik, kontratu honen testuinguruan trebatzaile gehiago inkorporatu ahal izango dira 2. edota 3. trebakuntza-aldien hasieratik aurrera. 

Trebakuntza-aldi horietarako behar izango diren trebatzaile gehigarrien kopuru zehatza esaterik ez badago ere, gehienez ere lau trebatzaile gehiago sartu ahal izango dira programan, guztira, beraz, 10 trebatzaile izanda. Kasu horietan, trebatzaileen aurrekontua kalkulatzeko oinarria honako hau izango da: trebatzaile bakoitzeko eta trebakuntza-aldi (hiruhilabeteko) bakoitzeko 14.500 €. Behin trebatzaile berri bat programan sartuz gero bere jarraipena bermatuta egongo da kontrataren iraupenak dirauen bitartean. 

Lehiatzaileek egin beharreko eskaintzan, esandako behar gehigarri horri aurre egiteko giza-baliabideak ere kontuan hartu beharko dituzte. 

2.8. Trebakuntza lan gehiena Gasteizen gauzatuko da, Eusko Jaurlaritzako Lakuako egoitza nagusian zein Gasteizko bestelako lan zentroetan. Dena dela, momentu bakoitzean lanean dabiltzan trebatzaileen %20 Autonomia Erkidegoko beste bi lurraldeetako batean ere trebakuntza-lana egin behar izateko posibilitatea aurreikusi behar da, Sailen beharren arabera. Horrela izango balitz, joan-etorriei dagozkiekeen gastuak kontrataren prezioan sartutzat ematen dira. 

2.9. Trebakuntza programarako kontratatu nahi den aholkularitza eta laguntza ezin da zatikietan banatu.

3. Kontratatu nahi den aholkularitza eta laguntzaren zereginak eta atazak

3.1. Kontratatu nahi den aholkularitza eta laguntzaren zereginak eta atazak honako hauek izango dira:

· Lanpostuko trebakuntza programatu, gidatu, mamitu, ebaluatu eta jarraitzeaz arduratzea.

· Besteak beste, kontratatu nahi den aholkularitza eta laguntzako ataza zehatzak izango dira:

· Trebagaiarekin batera, trebakuntza-aldi bakoitzerako helburuak formulatu

· ikasmaterialak prestatzea; trebagaiak behar dituen bestelako materialak prestatu, eskuratu edo lortzen lagundu.

· trebatze saioak programatu, prestatu eta egitea;

· trebagaiak erabili beharreko lan baliabideak egokitzea;

· trebagaiak sortutako idatziak zuzendu, txukundu eta orraztea;

· idatzion moldaera eta idazkera hobetzeko trebagaiari irizpide eta aholkuak ematea;trebagaiekin egindako trebakuntza-lanetatik eredugarriak izan daitezkeen materialak bildu, gerora osa daitezkeen ikasmaterialak prestatzeari begira;

· bere mende dituen trebagaien trebakuntza-aldia ebaluatu eta jarraitzea;

· trebakuntza-aldi bakoitzaren amaieran ebaluazio-txosten bat egitea, trebakuntza-aldiaren eta trebagaien ebaluaketa jasoaz.

· trebakuntza programa hobetu eta garatzeko berrikuntzak proposatzea;

· euskararen erabilera bultzatu eta garatzeko ahaleginetan parte izatea, eta, oro har, erabilera programa horien laguntzaile izatea.

3.2. Trebatzaileetako bat, beste trebatzaileen arteko eta IVAPekiko koordinazio lanak egingo ditu. Horretarako behar den denbora izateko, gainontzeko trebatzaileek baino langile gutxiagoren ardura hartuko du, IVAPek finkatuko dituen irizpideen arabera.  

3.3. Kontratatu nahi den aholkularitza eta laguntzako lehiaketan parte hartzeko, Administrazio Klausula Zehatzen orriko Karatulan adieraziriko kaudimena egiaztatu beharko da.

4. Prezioa 

Kontratatu nahi den aholkularitza eta laguntzako prezio unitario gisa, trebatzaile bakoitzeko eta hiruhileko trebakuntza-aldiko 14.500,00 euroko kopurua izango da gehienez, eta ez da kopuru hori gainditzen duen eskaintzarik onartuko.

